Thema: Pythefnos Masnach Deg
Mae Ppt wedi ei baratoi i gyd-fynd â’r gwasanaeth ond nid oes rhaid ei ddefnyddio. 
Cofiwch addasu’r iaith i siwtio’ch ardal/plant.
Sleid 1: Teitl – Masnach Deg
Sleid 2: Y ffeithiau isod
Yng Ngwledydd Prydain rydyn ni’n bwyta dros 5 biliwn o fananas y flwyddyn, ac yn gwario £550 miliwn o bunnoedd i’w prynu!

Yn ystod y 10 mlynedd diwethaf mae archfarchnadoedd Prydain wedi bron haneru pris bananas yn eu siopau.  Er enghraifft byddai banana oedd yn costio 20c ddeg mlynedd yn ôl, nawr yn costio dim ond 11c.
Ond mae cost tyfu’r bananas wedi dyblu. Felly mae llawer o'r ffermwyr sy'n tyfu bananas yn dlawd iawn.

 Ydy hyn yn deg? ‘Na’ ydy’r ateb syml.

 Mae’r Mudiad Masnach Deg yn trio newid y ‘busnes bananas’, er mwyn i bob ffermwr banana allu ennill digon o arian i fwydo ei deulu, a thalu am addysg a gofal iechyd i’w blant.
Sleid 3: Reis, gwenith ac India-corn
Ar ôl reis, gwenith ac India-corn, bananas ydy’r cnwd pwysicaf sy’n cael ei dyfu ar draws y byd ar gyfer bwyd. 
Mae’r farchnad allforio bananas yn werth $8 biliwn o ddoleri bob blwyddyn. 
Ond nid yw pawb yn rhannu yr elw mae’r busnes yn ei gynhyrchu. 
Mae ffermwyr bananas yn dioddef tlodi am fod eu cyflogau nhw wedi cael eu cwtogi. 

Sleid 4: Lluniau o Foncho Cantilla a’i deulu.
Ffermwr banana 43 mlwydd oed ydy Foncho Cantilla. 
Mae Foncho wrth ei fodd hefo pêl-droed, yn mwynhau ffilmiau a threulio amser gyda'i deulu. Mae'n gweithio oriau hir i geisio gwneud ei fusnes yn un  llwyddiannus.
Mae bywoliaeth Foncho yn dibynnu ar ei fananas.
Mae Foncho yn deall y gwahaniaeth mae derbyn pris teg am ei fananas yn ei wneud. Mae’r  rhan fwyaf o'r bananas mae o’n eu tyfu yn cael eu gwerthu fel rhai Masnach Deg. 
Ond mae Foncho yn gwybod fod miloedd o ffermwyr eraill mewn sefyllfa anodd iawn. Maen nhw’n gweithio oriau hir ond yn methu gwneud elw am eu bod yn cael cyn lleied o arian am eu bananas. 
Mae Foncho yn siomedig iawn fod cymaint o fananas sy’n cael eu gwerthu ym Mhrydain yn cael eu gwerthu’n rhy rad. Mae’r prisiau isel yn effeithio ar fywydau miloedd o deuluoedd tlawd ar draws y byd.

Dyna pam ei fod yn fodlon bod yn rhan o ymgyrch y Mudiad Masnach Deg i sicrhau gwell pris am fananas,  pris teg. 
Sleid 5: Coed banana a gweithwyr 
Yn ystod Pythefnos Masnach Deg fe fydd pobl yn ymgyrchu i drïo gwella bywydau’r ffermwyr banana. 
Mae’r Mudiad Masnach Deg eisiau perswadio’r holl archfarchnadoedd i wneud pethau’n wahanol. Y cam cyntaf fydd eu cael i dalu pris teg am fananas rhydd. 
Os nad ydy’r archfarchnadoedd yn fodlon cydweithio i dalu pris teg i ffermwyr banana yna mae’r Mudiad Masnach Deg yn credu dylai’r llywodraeth gamu i mewn er mwyn helpu i wneud bywyd yn fwy teg i ffermwyr banana fel Foncho.

.
Sleid 6: Banana masnach Deg
Be ydy banana Masnach Deg? 
Mae bananas Masnach Deg yn cael eu gwerthu ers 13 mlynedd. 
Mae dros 1.2 biliwn o fananas Masnach Deg yn cael eu gwerthu ym Mhrydain bob blwyddyn.

Mae banana Masnach Deg  yn gwarantu bod pris teg yn cael ei dalu i’r ffermwyr. Mae ffermwyr hefyd yn derbyn arian ychwanegol ar ben hyn , sef Premiwm Masnach Deg. Mae nhw’n penderfynu gyda’i gilydd sut i wario’r arian hwnnw - weithiau mewn prosiect i helpu eu cymuned neu mewn ffyrdd fydd yn gwella eu busnesau .

Mae Masnach Deg yn gwneud gwahaniaeth go iawn i fywydau dros 18,000 o ffermwyr banana mewn 11 o wledydd ar draws tri chyfandir . 
Neges y Mudiad ydy, “Gyda'n gilydd gallwn wneud bananas yn deg”. 
Sleid 7: Yr adnodau isod

Pam ddylen ni helpu? Pan ddylen ni wario ychydig o geiniogau yn fwy ar ein bananas?

Dyma rai adnodau o’r Beibl sy’n ein hatgoffa ni i helpu pobl sydd ddim mor lwcus â ni, 
(Diarhebion 31:8-9) 
 Siarad ar ran y bobl hynny sydd heb lais, ac amddiffyn y rhai sydd wedi colli popeth.

Coda dy lais o'u plaid nhw, barna'n gyfiawn, a dadlau dros hawliau'r anghenus a'r tlawd.
Gweddïwn: Ein Tad, yn y Beibl rwyt ti’n ein dysgu ni i ofalu am eraill, i garu ein cymdogion, i weddïo dros ein gelynion ac i wneud cymwynas ag eraill pan gawn ni gyfle. 
Rwyt ti’n ein dysgu ni i drin pobl eraill yn union fel y bydden ni’n hoffi cael ein trin. Helpa ni felly i fod yn bobl hael, yn fodlon rhoi ychydig mwy am ein bananas fel bod y ffermwyr sy’n eu tyfu, a’u teuluoedd yn gallu fforddio byw yn iawn. 
Helpa ni i fod yn bobl sy’n ymddwyn yn deg tuag at eraill bob amser. Amen. 

